FOWE konsept tekst nij karbrief

Kêst 1. Namme, sit en doer

1. De stifting hat de namme fan “stifting Frysk Oekumenysk Wurkferbân Earnewâld” en hat sit yn Earnewâld, gemeente Tytsjerksteradiel.
2.  De stifting is oangien foar ûnbepaalde tiid.

Kêst 2. Grûnslach en doel

1. De grûnslach fan de stifting is in gearwurking fan minsken dy’t har fine kinne yn de wurden fan it   “Ús Heit”.

2. It oekumenysk karakter fan it wurkferbân hâldt yn dat yn prinsipe elkenien dy’t him ferbûn fielt mei of belangstelling hat foar it kristlike leauwen en dy’t grûnslach en doelstellings fan it FOWE ûnderskriuwe kin, dielnimme kin oan de aktiviteiten fan it Wurkferbân en sit hawwe kin yn it bestjoer.

3. Yn tsjinsten en oare aktiviteiten fan it Wurkferbân wurdt it Frysk safolle mooglik as fiertaal brûkt.
4. It doel fan stifting is: 
 - om geregeldwei earetsjinsten yn de Fryske taal yn de tsjerke fan Earnewâld te hâlden; ek it organisearjen fan saken dêromhinne lykas it opsetten fan in learhûs, it útnoegjen fan sprekkers, bernetsjinsten, kategeze ensafuorthinne kinne ta de mooglikheid hearre.                                                               - omtinken te jaan oan de wittenskiplik-teologyske ûntjouwingen fan de lêste tiid, mei alle             konsekwinsjes dy’t dat hat foar útlis en ferstean fan de bibel.                                                                          - in geastlik ûnderdak te bieden oan allegearre dy’t har hjirtroch oansprutsen fiele en dy’t op syk binne nei in persoanlike leauwensynhâld.

Kêst 3. Fermogen, boekjier

1. De jildmiddels fan de stifting besteane út: de opbringsten fan it ponkjerinnen yn de earetsjinsten, jeften, erfstellings, legaten, rinten en alle oare baten.

2. It boekjier fan de stifting rint fan ien jannewaris oant en mei ien en tritich desimber fan elk jier.

Kêst 4. Stipers

1. Stipers binne natuerlike of rjochtspersoanen, dy’t it doel fan de stifting befoarderje wolle troch it jaan fan in frijwillige jildlike bydrage en/of har wurkkrêft. Stipers krije ynformaasje tastjoerd fia it blêd ‘de Earn’.

2. De ponghâlder hâldt it adressebestân by fan de stipers en oare persoanen/organisaasjes, dy’t in abonnemint op de Earn hawwe.

Kêst 5. It Bestjoer fan it wurkferbân

1. De stifting wurdt bestjoerd fan in bestjoer, dat op syn minst út trije en op syn meast út alve leden bestiet. It bestjoer fan de stifting stelt it tal leden fêst, hokker tal net even wêze mei.

2. As it heal kin, moat minstens ien fan de bestjoersleden amtlik ferbûn wêze oan in tsjerklike gemeente of parochy, by foarkar dy fan Earnewâld.

3. Yn it bestjoer sit sa mooglik in dûmny en/of pryster as teologysk adviseur.

4. As der in fakatuere is, siket it bestjoer sels nije bestjoersleden. In nij bestjoerslid wurdt troch it stiftingsbestjoer beneamd op foardracht fan minstens ien sittend bestjoerslid.

5. It bestjoer makket sels út wa’t foarsitter, skriuwer en ponghâlder wêze sille.                                                     
Kêst 6. Beneaming, periodyk ôfgean en ein fan it bestjoerslidmaatskip

1. In bestjoerslid wurdt beneamd foar de tiid fan fjouwer jier en kin noch twa kear foar fjouwer jier werbeneamd wurde.

2. It bestjoerslidmaatskip fan it wurkferbân kin fierder ta in ein komme troch skriftlik betankjen, ferstjerren, fallyt gean, it oanfreegjen fan surseânse fan beteljen, ûnder kuratele stelling, it bestjoers-lidmaatskip fierder ek noch troch ûntslach troch de rjochtbank en op grûn fan in beslút fan it bestjoer nommen op de wize as yn kêst 14 beskreaun is.

Kêst 7. Foech fan it bestjoer

1. It bestjoer hat it foech om oerienkomsten te sluten foar it keapjen, it yn eigendom oerdragen of beswierjen fan registerguod en om oerienkomsten te sluten, dêr’t de stifting har as solidêr meiskuldner by ferbynt, har foar in treddenien sterk makket of har foar de skuld fan in treddenien ferbynt ta wissichheidstelling.

Kêst 8. Fertsjintwurdiging

1. Útsein it wetlik foech fan it bestjoer om de stifting te fertsjintwurdigjen, is it útfieren fan de besluten fan it bestjoer opdroegen oan de foarsitter, de skriuwer en de ponghâlder en fertsjintwurdigje hja of harren plakferfangers de stifting yn en bûten rjochten.

Kêst 9. Bestjoersgearkomsten

1. Gearkomsten sille elke kear hâlden wurde as de foarsitter of op syn minst twa bestjoersleden dat nedich achtsje.

2. It bestjoer komt op syn minst ien kear yn it jier byinoar yn Earnewâld, of op in oar, yn oerlis fêst te stellen plak. It oproppen fan in gearkomste wurdt dien troch de skriuwer. As regel krije de leden in wike foar bedoelde gearkomste de wurklist en de stikken dy’t der binne.

3. De skriuwer makket oantekens fan wat ferhannele en besletten is yn de gearkomste; oantekens wurde nei it fêststellen troch de gearkomste fan him/har en fan de foarsitter tekene. Elk bestjoerslid krijt in ôfskrift fan de oantekens.

Kêst 10. Beslútfoarming

1. It bestjoer hat it foech sawol yn as bûten in gearkomste besluten te nimmen. Yn it lêste gefal kin allinne in beslút nommen wurde as alle bestjoersleden skriftlik stimme.

2. Útsein it gefal as yn dit karbrief oars foarskreaun is, kin in beslút allinne mei in meartal fan stimmen nommen wurde. Blanko stimmen telle net mei.

3. As fan it tal bywêzige bestjoersleden de helte of mear blanko stimt, wurdt in útstel oanhâlden. Yn gefal dat in beslút gjin útstel talit, wurdt binnen fjirtjin dagen in folgjende gearkomste byinoar roppen mei dat punt op de wurklist.

4. De stimming oer persoanen bart skriftlik en oer saken mûnling, útsein it gefal dat in bestjoerslid der op stiet dat skriftlik stimd wurde sil.

5. In bestjoerslid hat it foech him/har by skriftlike folmacht troch in oar bestjoerslid fertsjintwurdigje te litten.

Kêst 11. Jierferslaggen, rekken en ferantwurding

1. De ponghâlder jout op syn lêst yn de moanne maart oan it bestjoer rekken en rekkenskip fan syn behear oer it ôfrûne boekjier troch it opmeitsjen fan in balâns en in steat fan baten en lêsten.

2. It jierferslach en/of de taljochting jou(t)we ynsjoch yn de bedraggen dy’t útbetelle binne oan bestjoersleden.

3. It jierferslach en/of de taljochting jou(t)we ynsjoch yn de bedraggen dy’t útjûn binne oan it ynsammeljen fan jild.

4. It jierferslach en/of de taljochting jou(t)we ynsjoch yn de bedraggen dy’t útjûn binne oan it behear fan de stifting.

5. It jierferslach en/of de taljochting jou(t)we ynsjoch yn it behear en de besteging fan it eigen fermogen fan it Wurkferbân.

6. It bestjoer stelt binnen seis moannen nei’t it boekjier ferrûn is, it finansjeel jierferslach fêst en ûntlêstiget dêrmei de ponghâlder fan it troch him fierde finansjeel belied, foar safier’t dêrfan út rekken en ferantwurding bliken docht.

7. Alle bestjoersleden fan it Wurkferbân hawwe it foech de folsleine administraasje yn te sjen.

8. De bestjoersleden wurde net betelle foar rekken fan de kas fan de stifting, mar krije in ûnkostefergoeding fan de kosten dy’t hja makke hawwe.

Kêst 12. Tsjinsten

1. It bestjoer beslút wa’t frege wurde om foar te gean yn de Oekumenyske Fryske tsjinsten.

2. As regel binne de tsjinsten yn de Fryske taal, mar as it wier net oars kin, mei de foargonger ek in oare taal brûke; yn sa’n gefal sille de (bibel)lêzingen troch in lid fan it Wurkferbân yn it Frysk dien wurde en sjongt de gemeente ek yn it Frysk.

3. As preek- en reiskostefergoeding wurde de rjochtlinen fan de PKN of har opfolgers brûkt.

4. As regel wurdt op syn minst ien kear yn it jier in tsjinst mei brea en wyn hâlden. Elk is frij om dêr oan diel te nimmen.

Kêst 13. Kommisjes

1. It bestjoer kin kommisjes ynstelle om it bestjoer by te stean yn syn taken.

2. Foech en taken fan dy kommisje(s) wurde fêstlein yn in apart húshâldlik karbrief.

Kêst 14. Feroaring fan it karbrief

1. It bestjoer hat it foech it karbrief te feroarjen. In beslút om it karbrief te feroarjen kin allinne nommen wurde yn in gearkomste, dêr’t alle bestjoersleden bywêzich binne of harren skriftlik fertsjintwurdigje litte.
2. De feroaring hat gjin jildichheid ear’t der in notariële akte fan opmakke is.

Kêst 15. Ûntbining
1. It bestjoer hat it foech de stifting te ûntbinen by in beslút dat nommen is op deselde wize as yn kêst 14 fan dit karbrief bepaald is.

2. De stifting wurdt fierder ûntbûn:
- troch ynsolvinsje nei’t hja fallyt ferklearre is of troch dat it fallissemint opheven wurdt fanwegen de tastân fan de boel;
- troch in útspraak fan de rjochter yn de gefallen neamd yn de wet.

Kêst 16. Likwidaasje

1. It bestjoer is belêstige mei de likwidaasje.

2. Nei’t it ûntbûn is, bliuwt de stifting bestean as en foar safier dit nedich is foar de likwidaasje en bliuwe de kêsten sa folle mooglik fan tapassing.

3. Nei’t alle skulden betelle binne, ferfalt in mooglik posityf likwidaasje saldo oan ien of mear fan de oare Frysk Oekumenyske Wurkferbannen en/of tsjerklike organisaasje yn it doarp Earnewâld en/of ien of mear troch it bestjoer oan te wizen soartgelikense organisaasjes of ynstânsjes.

4. De boeken en beskieden fan de stifting moatte nei de likwidaasje tsien jier lang bewarre wurde. Dêrnei wurde se oerdroegen oan de ynstânsje dy’t de argiven yn Fryslân bewarret.

Kêst 17. Húshâldlik karbrief

1. It bestjoer hat it foech om yn in húshâldlik karbrief, dat net yn striid wêze mei mei dit karbrief, regels te jaan foar alles wat it winsklik achtet.

Kêst 18. Slotbepaling

1. Yn alle gefallen, dêr’t it karbrief of it húshâldlik karbrief of de wet net yn foarsjogge, beslút it bestjoer.

